
TA’LIMDA FANLARARO 
INTEGRATSIYADAN 
FOYDALANISHNING 
PEDAGOGIK VA PSIXOLOGIK 
ASOSLARI
Oblakulova Nodira Abduvali qizi
O‘zbekiston milliy pedagogika universiteti magistranti

Annotatsiya: Mazkur maqolada ta’lim jarayonida fanlararo integratsiyadan foydalanishning pedagogik va psixologik 
asoslari yoritilgan. Integrativ yondashuvning talabalarning bilimlarni chuqur o‘zlashtirish, mantiqiy fikrlash va ijodiy qobili-
yatlarini rivojlantirishdagi o‘rni tahlil qilingan. Shuningdek, integratsiyaning ta’lim samaradorligini oshirishdagi ahamiyati 
asoslab berilgan.

Kalit so‘zlar: integratsiya, ta’lim, ta’limda integratsiya, fanlararo integratsiya, pedagogika, psixologiya, ta’lim samarador-
ligi, integrativ dars, bilish jarayoni, integrativ yondashuv.
Abstract: This article discusses the pedagogical and psychological foundations of using interdisciplinary integration in 
the educational process. The role of an integrative approach in enhancing students’ deep understanding of knowledge, 
logical thinking, and creative abilities is analyzed. In addition, the importance of integration in improving the effectiveness 
of education is substantiated.

Key words: integration, education, integration in education, interdisciplinary integration, pedagogy, psychology, educa-
tional effectiveness, integrative lesson, cognitive process, integrative approach.
Аннотация: В данной статье раскрываются педагогические и психологические основы использования межпред-
метной интеграции в образовательном процессе. Проанализирована роль интегративного подхода в глубоком 
усвоении знаний учащимися, развитии логического мышления и творческих способностей. Также обосновано зна-
чение интеграции в повышении эффективности обучения.

Ключевые слова: интеграция, образование, интеграция в образовании, межпредметная интеграция, педагогика, 
психология, эффективность обучения, интегративный урок, познавательный процесс, интегративный подход.

KIRISH
“Integratsiya” so‘zi bir so‘zdan iborat bo‘lsa-da, uning mazmun-mohiyati juda keng va terandir. U tashqi 

ko‘rinishda sodda tuyuladi, ammo mohiyatida ko‘plab tushunchalarni, jarayonlarni va bog‘liqliklarni mujassam 
etadi. Tabiatga nazar tashlasak, integratsiya har qadamda namoyon bo‘ladi. Yer va osmon o‘rtasidagi uyg‘unlik, 
suv va tuproqning birlashuvi hayot degan mo‘jizani yaratadi. Inson tafakkuri ham shunday – bilimlar bir-biri 
bilan tutashganda fikr teranlashadi, qarash kengayadi, ijod esa kuchayadi. Hozirgi globallashuv, ilmiy-texnik 
taraqqiyot va axborot almashinuvi jadallashgan sharoitda umumiy integratsiya jamiyat taraqqiyotining muhim va 
ajralmas omiliga aylanmoqda. Zamonaviy dunyoda tabiat, jamiyat va inson faoliyati o‘rtasidagi o‘zaro bog‘liqlik 
tobora kuchayib, ularning bir butun tizim sifatida qaralishini taqozo etmoqda. Shu nuqtai nazardan, umumiy 
integratsiya bugungi kunda nafaqat nazariy tushuncha, balki barqaror rivojlanishni ta’minlovchi amaliy zarurat 
sifatida namoyon bo‘lmoqda. Xo‘sh, integratsiya o‘zi nima degan savolga javob topamiz. 

“Integratsiya” so‘zi lotincha integratio – tiklash, to‘ldirish, integer – butun so‘zidan kelib chiqqan. Ikkita 
tushunchaga egamiz:

1)	 tizim, organizmning alohida tabaqalashtirilgan qism va vazifalarining bog‘liqlik holatini bildiruvchi tushuncha 
va shu holatga olib boruvchi jarayon;

2)	 tabaqalashtirish jarayonlari bilan birga amalga oshirilayotgan fanlarni yaqinlashtirish jarayoni. Integratsiya 
tushunchasini yanada aniqroq va to‘liqroq tushuntirib berish mumkin:

•	 birinchidan, rivojlanish, ya’ni obyektda yangi jihatlar, xossa va sifatlar paydo bo‘lishi bilan;

•	 ikkinchidan, yangida eskining rivojlangan elementlari, tomonlari va an’analarining saqlanishi bilan tavsif
lanadi.

Bugungi kunda ta’lim tizimi jamiyat taraqqiyoti, ilm-fan va texnologiya rivoji bilan bevosita bog‘liq. 
XXI asr – bu axborot, raqamli texnologiyalar va innovatsiyalar asri, shuning uchun zamonaviy insondan 

faqatgina bir sohani bilish emas, balki turli yo‘nalishdagi bilimlarni uyg‘unlashtira olish talab etiladi. Ta’lim insonni 
komil shaxs sifatida shakllantiradigan, uning ongini, tafakkurini va dunyoqarashini boyitadigan eng muhim ijti-
moiy jarayondir. Ta’lim orqali inson nafaqat bilim oladi, balki hayotiy tajriba, axloqiy qadriyatlar va kasbiy ko‘nik-
malarni ham egallaydi. Ta’lim jamiyat taraqqiyotining poydevoridir. Har qanday rivojlangan davlatning asosida 
kuchli ta’lim tizimi yotadi. Masalan, UNESCO ta’limni insonning asosiy huquqlaridan biri sifatida e’tirof etadi va 
dunyo miqyosida sifatli ta’limni ta’minlashni ustuvor vazifa deb biladi.

MAVZUGA OID ADABIYOTLAR SHARHI
Pedagogika fanida ta’lim nafaqat ma’lumot berish, balki tarbiyalash, dunyoqarashni shakllantirish va 

mustaqil fikrlashni rivojlantirish jarayoni sifatida talqin etiladi. Masalan, Abu Nasr Forobiy ta’limni insonni komil-
likka yetkazuvchi asosiy vosita deb bilgan bo‘lsa, Abu Ali ibn Sino ilm olish jarayonida aql va tajribaning uyg‘un-
ligi muhimligini ta’kidlagan. Sharq allomalari tomonidan ilgari surilgan bunday g‘oyalar bugungi zamonaviy ta’lim 
tizimi uchun ma’naviy asos bo‘lib xizmat qiladi. Ularning ta’lim haqidagi qarashlari kompetensiyaviy yondashuv, 
integrativ o‘qitish va shaxsga yo‘naltirilgan ta’lim tamoyillari bilan uyg‘unlashadi. 

Ta’limning asosiy maqsadi – barkamol, mustaqil fikrlay oladigan, zamonaviy bilim va ko‘nikmalarga ega 
shaxsni tarbiyalashdir. Bu jarayonda o‘qituvchi va o‘quvchi o‘rtasidagi hamkorlik muhim ahamiyatga ega. 
O‘qituvchi yo‘l ko‘rsatuvchi, ilhom beruvchi bo‘lsa, o‘quvchi izlanishga intiluvchi, faol ishtirokchi bo‘lishi kerak. 
O‘zbekistonda ta’lim tizimi mustaqillikdan beri tubdan o‘zgardi va bugungi kunda xalqning ijtimoiy va iqtisodiy 
taraqqiyotida katta hissa qo‘shmoqda – bu nafaqat bilim berish, balki kelajak avlodni zamonaviy dunyoga 
tayyorlashga yo‘naltirilgan. Ta’lim sifatini va samaradorligini oshirish uchun davlat “Umumiy ta’lim tizimini rivoj
lantirish konsepsiyasi 2030” kabi strategik hujjatlarni qabul qilgan. Bu maktablar, o‘quv dasturlari, pedagoglar 
tayyorlash va boshqa ko‘plab sohalarni modernizatsiya qilishni ko‘zda tutadi. 

TADQIQOT METODOLOGIYASI
Ta’limda integratsiyaning mazmuni, avvalo, bilimlarning yaxlitlashuvini ta’minlash bilan izohlanadi. O‘quv

chi o‘rganayotgan mavzuni boshqa fanlar bilan bog‘liq holda qabul qiladi, natijada bilimlarning nazariy va amaliy 
tomonlari bir-birini to‘ldirib boradi. Fanlararo integratsiya o‘quv materiallarining o‘zaro aloqadorligini ochib 
beradi, ular orasida umumiy qonuniyatlar, tushunchalar va usullarni anglashga yordam beradi. Integratsiya 
ta’lim mazmunining hayotiyligi va amaliyligini oshiradi. Chunki real hayotda jarayonlar biror fanning doirasida-
gina emas, balki ko‘plab fanlar bilan bevosita bog‘liq holda kechadi. 

Integratsiyalashgan yondashuv o‘quvchilarni tizimli, mantiqiy va kompleks fikrlash ko‘nikmalarini shakl
lantirishga xizmat qiladi. Bu esa ularda muammoli vaziyatlarni hal etish, ijodiy fikrlash sifatlarini rivojlanti-
radi. Ta’limni integratsiyalashning asosiy maqsadi boshlang‘ich maktabdayoq tabiat va jamiyat haqida yaxshi 
tasavvur asoslarini qo‘yish va ularning rivojlanish qonunlariga o‘z munosabatlarini shakllantirishdir.

Ta’lim tizimida bilimlarni alohida fanlar doirasida o‘qitish o‘quvchilarda borliqni yaxlit idrok etish, bilimlarni 
amaliy faoliyatda qo‘llash hamda fanlararo bog‘liqlikni anglashda muayyan qiyinchiliklarni keltirib chiqarmoqda. 
Shu bois ta’lim jarayonida fanlararo integratsiyadan foydalanish zarurati tobora ortib bormoqda. 

TAHLIL VA NATIJALAR
Ta’limda integratsiya muammosining paydo bo‘lishi tarixiga nazar tashlasak, adabiyotlar tahlili shuni ko‘r

satadiki, ushbu muammo pedagogikada insoniyatning oldingi avlodlarida to‘plangan ijtimoiy tajribani udumlar, 
an’analar, xulqning etik me’yorlari, yashash qoidalari va hokazolar orqali uzatish ehtiyoji bilan bog‘liq ravishda 
paydo bo‘lgan. Bunday ta’lim integratsiyasi uch xil darajada namoyon bo‘ladi:

•	 fanlar ichidagi mazmuniy integratsiya;

•	 fanlar orasidagi integratsiya;

•	 ta’lim turlari fanlari orasidagi integratsiya.

Fanlararo integratsiya o‘quvchilarda mantiqiy va tizimli tafakkurni rivojlantirish, bilimlarni bir fan doirasidan 
ikkinchi fan sohasiga ko‘chira olish ko‘nikmalarini shakllantirishga xizmat qiladi. Bu esa ta’lim jarayonining peda-
gogik samaradorligini oshirish bilan birga, o‘quvchilarning psixologik rivojlanishiga, xususan, bilish jarayonlari, 

ijodiy fikrlash va o‘quv motivatsiyasining kuchayishiga ijobiy ta’sir ko‘rsatadi. Shuningdek, zamonaviy kompe-
tensiyaviy yondashuv sharoitida fanlararo integratsiya talabalarda hayotiy muammolarni kompleks yondashuv 
asosida hal qilish qobiliyatini rivojlantiradi. Shu jihatdan, fanlararo integratsiyadan foydalanishning pedagogik 
va psixologik asoslarini ilmiy jihatdan yoritish ta’lim sifatini oshirishda muhim ahamiyat kasb etadi. Bundan tash-
qari, fanlararo integratsiyada faol ta’lim metodlari o‘quvchilarning bilim olish jarayonida faol ishtirokini ta’min-
lashga xizmat qiladi. Bu metodlar orqali o‘quvchi tayyor bilimni emas, balki fanlar o‘rtasidagi bog‘lanishlarni 
anglagan holda bilimni mustaqil egallaydi. Bizga yaxshi ma’lumki, ta’lim jarayonida fanlararo integratsiya peda-
gogik nuqtayi nazardan o‘quv mazmunini yaxlitlashtirish, ta’lim samaradorligini oshirish hamda o‘quvchilarda 
kompleks fikrlashni shakllantirishga xizmat qiluvchi muhim didaktik tamoyil hisoblanadi. 

Fanlararo integratsiyaning pedagogik asosi, avvalo, ta’limning maqsadi, mazmuni, metodlari va natijalari 
o‘rtasidagi uzviy bog‘liqlikni ta’minlash g‘oyasiga tayanadi. Mazkur yondashuv ta’lim jarayonida bilimlarning 
parokanda emas, balki yaxlit holda o‘zlashtirilishini ta’minlaydi. Chunki real hayotda uchraydigan muammolar 
biror bitta fan doirasida emas, bir nechta bilim sohalari kesishgan nuqtada hal etiladi. Shu sababli fanlararo 
integratsiya zamonaviy ta’limning muhim yo‘nalishlaridan biri sifatida qaraladi. Fanlararo integratsiyaning mohi-
yati shundan iboratki, talaba bir mavzuni o‘rganar ekan, uni boshqa fanlarda o‘zlashtirilgan bilimlar bilan bog‘lay 
oladi. Masalan, tabiat hodisalarini tushuntirish jarayonida fizika va matematika bilimlari birgalikda qo‘llaniladi, 
tarixiy jarayonlarni tahlil qilishda adabiyot, geografiya va madaniyatshunoslik bilan bog‘liqlik yuzaga keladi. 
Natijada o‘quvchida voqelikni ko‘p qirrali idrok etish, muammoni turli nuqtayi nazardan ko‘ra olish ko‘nikmasi 
shakllanadi. Quyida fanlar orasidagi integratsiyani ko‘rib chiqamiz. Tarix va adabiyot fanlarining integratsiyasi 
ta’lim jarayonida o‘quvchilarga bilimni yanada chuqurroq, mazmunli va ta’sirchan tarzda yetkazishning muhim 
usullaridan biridir. 

Bu ikki fan o‘zaro uzviy bog‘liq bo‘lib, biri voqealarni fakt va dalillar asosida yoritadi, ikkinchisi esa ana shu 
voqealarning inson hayotidagi aksini, ruhiy kechinmalarini va badiiy ifodasini ochib beradi. Tarix fani o‘tmishda 
sodir bo‘lgan voqealarni, sanalar va faktlarni o‘rgatadi. Adabiyot esa shu davr ruhini, insonlarning kechinma-
larini, orzu va kurashlarini badiiy obrazlar orqali yoritadi. Shu sababli bu ikki fan bir-birini to‘ldiradi. Masalan, 
Amir Temur davrini tarix fanida o‘rganish orqali o‘quvchilar uning davlat boshqaruvi, harbiy yurishlari va siyosiy 
faoliyati haqida bilimga ega bo‘ladi. Shu bilan birga, adabiyot fanida Alisher Navoiy ijodi orqali o‘sha davrning 
ma’naviy muhiti, til boyligi va insoniy qadriyatlari ochib beriladi. Natijada o‘quvchi Temuriylar davrini nafaqat 
tarixiy jihatdan, balki badiiy va ma’naviy jihatdan ham tushunadi. 

1-rasm: Amir Temur va Alisher Navoiy tasviri

Bundan tashqari, tarix va adabiyot fanlarida Zahiriddin Muhammad Bobur ham alohida o‘rin tutadi. Tarix 
fanida Bobur davlat arbobi va sarkarda sifatida o‘rganiladi. U Hindistonda Boburiylar davlatiga asos solgan, 
murakkab siyosiy kurashlar olib borgan va o‘z davrining muhim tarixiy voqealarida ishtirok etgan. Adabiyot 
fanida esa Bobur iste’dodli shoir va yozuvchi sifatida namoyon bo‘ladi. Uning mashhur asari “Boburnoma” 
nafaqat tarixiy manba, balki badiiy jihatdan ham qimmatli asar hisoblanadi. Unda muallif o‘z hayoti, yurishlari, 
tabiat tasvirlari va insoniy kechinmalarini samimiy tarzda bayon etadi. Shu jihatdan Bobur tarix va adabiyot 
fanlarini birlashtiruvchi ko‘prik vazifasini bajaradi.

2-rasm: Zahiriddin Muhammad Bobur tasviri

Fizika va astronomiya fanlarining integratsiyasi. Fizika va astronomiya tabiatda bir-biri bilan chambar-
chas bog‘liqdir. Astronomiya koinotning tuzilishi, yulduzlar, sayyoralar, galaktikalar va ularning harakatini 
o‘rganadigan fan. Fizika esa tabiiy hodisalarni, jumladan, harakat, energiya, yorug‘lik, issiqlik va boshqa jara
yonlarning qonunlarini o‘rganadigan fan. Masalan, sayyoralar harakati tortishish kuchi orqali tushuntiriladi. Bu 
fizikaning qonuni bo‘lsa, astronomiya aynan shu qonun asosida sayyoralar orbitasini o‘rganadi. Yoki yulduz
larning nuri va harorati fizikadagi energiya va issiqlik jarayonlari bilan bog‘liq holda izohlanadi. Shuningdek, 
teleskoplar ishlashi ham fizika (optika qonunlari) va astronomiya (kuzatuv jarayoni)ning birlashgan natijasidir. 
Fizika yorug‘likning qanday sinishi va qaytishini o‘rgatsa, astronomiya shu bilimlar yordamida osmon jismlarini 
kuzatadi.

 

3-rasm: Optik asboblar

Biologiya va kimyo fanlari integratsiyasi. Tirik organizmlarda sodir bo‘ladigan jarayonlarni chuqurroq 
tushunishga yordam beradi. Bu ikki fan ham o‘zaro bog‘liq bo‘lib, biologiya tirik tabiatni o‘rgansa, kimyo esa 
undagi modda va reaksiyalarni tushuntiradi. Aynan shu uyg‘unlik orqali murakkab hayotiy jarayonlar ilmiy 
asosda izohlanadi. Masalan, o‘simliklarda sodir bo‘ladigan fotosintez jarayoni biologiya va kimyo fanlarining 
integratsiyasiga yaqqol misol bo‘la oladi. Biologiya bu jarayonni o‘simliklarning oziqlanishi va kislorod ajratishi 
bilan bog‘liq hayotiy faoliyat sifatida o‘rganadi. Kimyo esa fotosintez davomida sodir bo‘ladigan kimyoviy reak-
siyalarni, ya’ni karbonat angidrid va suvdan glukoza hamda kislorod hosil bo‘lishini tushuntiradi.

4-rasm: Fotosintez jarayonining bosqichlari

Integratsiyadan foydalanishning pedagogik asoslari ta’lim jarayonini samarali tashkil etish, o‘quvchilarda 
chuqur va barqaror bilimlarni shakllantirishga qaratilgan ilmiy-pedagogik yondashuvdir. Ushbu yondashuvga 
ko‘ra, ta’lim mazmuni alohida fanlar doirasida parchalangan holda emas, balki o‘zaro uzviy bog‘langan, 
mantiqan izchil va yaxlit tizim sifatida tashkil etilishi lozim. Integratsiya pedagogik jihatdan fanlararo aloqa-
dorlikni kuchaytirish orqali talabalarning borliqni bir butun holda idrok etishiga, nazariy bilimlarni real hayotiy 
vaziyatlar bilan bog‘lashiga xizmat qiladi.

Pedagogik integratsiyaning asosiy mohiyati ta’lim maqsadi, mazmuni, metodlari, vositalari va natijalari
ning o‘zaro uyg‘unligini ta’minlashdan iborat. Bunda o‘quvchi turli fanlarga oid tushuncha, qonuniyat va amaliy 
ko‘nikmalarni yagona pedagogik g‘oya asosida birlashtiradi. Natijada talabalarda faqat bilimlar majmui emas, 
balki muammoli vaziyatlarni tahlil qilish, fanlararo bilimlardan foydalanish, ijodiy va tanqidiy fikrlash kabi muhim 
kompetensiyalar shakllanadi. Bundan tashqari, pedagogik jihatdan integratsiya bir nechta ko‘rinishda namoyon 
bo‘ladi: birinchidan, fan ichidagi integratsiya mavjud bo‘lib, bunda bir fan doirasidagi mavzular o‘zaro bog‘la-
nadi; ikkinchidan, fanlararo integratsiya qo‘llaniladi, ya’ni ikki yoki undan ortiq fan mavzuni yagona mavzu 
asosida birlashtiriladi; uchinchidan, nazariya va amaliyot integratsiyasi mavjud bo‘lib, o‘quvchi o‘rganilgan 
bilimni hayotda qo‘llaydi. Aynan shu shakl ta’limning hayotiyligini ta’minlaydi.

Pedagogik lug‘atlarda ko‘rsatilishicha, integratsiya ta’lim mazmunining muayyan ketma-ketlikda, uzviy va 
tizimli joylashtirilishini, yangi mavzuni o‘zlashtirishda mavjud bilimlarga tayanishni, o‘quv materialining ma’lum 
darajada navbatdagi bosqichlarda qo‘llanilishini, o‘quv-tajriba jarayoni bosqichlarining davomiyligi va yaxlit-
ligini ifodalaydi. Fanlararo integratsiyaning muhim pedagogik asoslaridan yana biri – ta’limni amaliyot bilan 
bog‘lashdir. Integratsiyalashgan darslarda o‘quvchilar bilimlarni faqat nazariy jihatdan emas, balki hayotiy 
misollar, amaliy mashg‘ulotlar va muammoli vaziyatlar orqali o‘zlashtiradilar. Shuningdek, fanlararo integratsiya 
pedagogik jihatdan bilimlarning izchilligini va uzviyligini ta’minlaydi. Bir fan orqali o‘zlashtirilgan tushuncha va 
ko‘nikmalar boshqa fanlarda mustahkamlanadi va kengaytiriladi.

G. T. Soldatovaning fikricha, ta’lim berishning turli xil darajalari orasidagi integratsiyani amalga oshirish 
mexanizmida pedagogik jarayon va uning natijalarining uzluksizligi va yaxlitligini ta’minlash zaruriyati hamda 
o‘qitishning diskret xususiyati orasidagi ziddiyat qarama-qarshiliklarning kurashi va birligi qonunini o‘rgatishdagi 
integratsiyaning yuzaga chiqishiga misol bo‘la oladi. Haqiqatan ham, pedagogik maqsadlarda ta’limning fan 
tizimi, texnik obyektlar va tabiiy bilimlarning obyektiv va ko‘p tomonlama o‘zaro bog‘liqligi birligini bo‘laklarga 
ajratadi. Pedagogik metodlar ta’lim jarayonini samarali o‘tkazishning asosiy vositalaridir. Integratsiya asosida 
pedagogik metodlar talabalarning bilim olish jarayonini yanada qiziqarli, mazmunli va amaliy qilib tashkil etishga 
yordam beradi. 

Integratsiyadan foydalanishning psixologik asoslari inson psixikasi bilimlarini alohida-alohida emas, 
balki o‘zaro bog‘langan tizim sifatida qabul qilinishi bilan izohlanadi. Shu sababli ta’lim jarayonida turli fanlar 
mazmunini uyg‘unlashtirish talabalarning tafakkurini yaxlit rivojlantirishga xizmat qiladi. Shu o‘rinda fanlararo 
integratsiya psixologik jihatdan motivatsiyani ham kuchaytiradi. O‘quvchi bilimning real hayotdagi ahamiyatini 
ko‘rganida, unda ichki qiziqish shakllanadi. Bu esa o‘quv faoliyatining samaradorligini oshiradi. Bilimlar o‘rta-
sidagi bog‘liqlikni anglash o‘quvchida mustaqil fikrlash, tahlil qilish va umumlashtirish ko‘nikmalarini rivojlanti-
radi. Bundan tashqari, integratsiyalashgan ta’lim individual psixologik xususiyatlarni hisobga olish imkoniyatini 
beradi. Har bir talaba ma’lumotlarni turlicha qabul qiladi: kimdir obrazlar orqali, kimdir mantiqiy tahlil orqali, 
boshqasi esa amaliy faoliyat orqali yaxshiroq o‘zlashtiradi. Turli fanlar elementlarini birlashtirish esa har bir 
o‘rganish uslublariga mos sharoit yaratadi.

Psixologiyada integratsiya murakkab psixologik rivojlanish qonuniyatlari, yosh bilan bog‘liq bo‘lgan o‘zga
rishlarni o‘rganish, bilimlarni bosqichma-bosqich o‘zlashtirish, faoliyatning yetakchi turlari o‘zgarishi doirasida 
ko‘rib chiqiladi. Fanlararo integratsiya psixologik jihatdan motivatsiyani ham kuchaytiradi. O‘quvchining o‘quv 
faoliyatiga bo‘lgan ichki qiziqishi, o‘z kuchiga ishonchi va muvaffaqiyatga intilishi ta’lim samaradorligini belgilab 
beradi. Shu sababli integratsiyalashgan darslarni tashkil etishda motivatsiyani oshirishga qaratilgan metod-
lardan foydalanish zarur.

Psixologik nuqtayi nazardan, o‘quvchida barqaror motivatsiya shakllanishi uchun u o‘zini faol subyekt 
sifatida his qilishi, ya’ni berilgan vazifani bajara olishiga ishonchi bo‘lishi kerak. Bunda o‘quvchiga uning 
imkoniyat darajasiga mos, ammo biroz murakkabroq vazifa berilganda, u o‘z kuchini sinab ko‘radi va rivojla-
nadi. Shuningdek, shaxs o‘zining muvaffaqiyatga erisha olishiga ishonsa, uning ichki motivatsiyasi ortadi va 
faoliyati samarali bo‘ladi. Bunday yondashuv nafaqat bilimlarni ongli o‘zlashtirishga, balki shaxsning psixologik 
rivojlanishiga ham xizmat qiladi. Yana bir muhim jihat shundaki, integratsiyalashgan ta’lim talabada mustaqillik, 
ijodkorlik va mas’uliyat tuyg‘usini rivojlantiradi.

XULOSA
Ta’lim jarayonida fanlararo integratsiyadan foydalanishning pedagogik asoslari shuni ko‘rsatadiki, mazkur 

yondashuv o‘quvchilarning bilimlarni yaxlit holda qabul qilishiga, ularni turli vaziyatlarda qo‘llay olishiga hamda 
mustaqil fikrlash qobiliyatini rivojlantirishga xizmat qiladi. Integratsiya orqali fanlar o‘rtasidagi uzviy bog‘liqlik 
ta’minlanib, o‘quv materiallari hayotiy va tushunarli shaklga keltiriladi. Shu bilan birga, fanlararo integratsiyani 
samarali tashkil etish o‘qituvchilardan yuqori kasbiy mahorat, puxta rejalashtirish va metodik tayyorgarlikni 
talab etadi. 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

